
Shri Sundararaja Stotram

శ్రీసున్దరరాజస్తోత్రమ్  

లక్ష్మీదివ్యకరారవిన్దమృదులం  సమ్ఫుల్లపద్మారుణం
బ్రహ్మేశానసురాసురేన్ద్రకనకశ్రీమౌలినీరాజితమ్    ।

వజ్రాబ్జధ్వజశఙ్ఖచక్రవిలసత్కల్పాఙ్కుశైర్లాఞ్ఛితం     
వన్దే సున్దరరాజపాదయుగలం  శ్రీభూషణైర్భూషితమ్   ॥ ౧॥

శ్రీమన్తః  శఠకోపసంయమిముఖా వైకుణ్ఠభక్తాస్తు   యే
తేషాం శ్రేష్ఠతమో   ద్విజోత్తమవరః శ్రీవిష్ణుచిత్తో   మహాన్ ।

యస్మిన్ శ్రీమధురాపురే  త్వభిజగౌ శ్రీమఙ్గలాశాసనం 
తం వన్దే మధురాధిరాజమమలం వ్యూహాత్మకం సున్దరమ్  ॥౨॥

శ్రీమాన్  శ్రీపరతత్త్వనిర్ణయమనాః   శ్రీవల్లభాఖ్యః   ప్రభుః
సమ్పత్పూర్ణగురూత్తమా  దివి బుధానాహూయ శుల్కం ధనమ్ ।

సఙ్కల్ప్యారభతే తదా తు సమయే శ్రీవిష్ణుచిత్తో   గురు-

స్తద్ గోష్ఠయాం  మధురామగాద్బుధవరాన్ జేతుం మహావైభవః  ॥ ౩॥
శ్రీమన్తం  వటపత్రశాయికృపయా  వేదాన్తపారఙ్గతం

లక్ష్మీనాథనివాసభూతహృదయం శ్రీవిష్ణుచిత్తం   గురుమ్ ।
దృష్ట్వోత్థాయ   మహానుభావమనఘం నమ్రోఽభవత్తద్గురు  -

స్తత్కాలే మహిమానభిజ్ఞవిబుధాః  కుర్వన్తి కోపం పరమ్ ॥ ౪॥
సమ్పత్పూర్ణగురూత్తమస్తు  విబుధక్ష్మాపాలచూడామణి-

స్తత్కాలే వదతి స్మ శాస్త్రనిపుణం  శ్రీవిష్ణుచిత్తం   గురుమ్ ।
కర్తవ్యః పరతత్త్వనిర్ణయ  ఇహ శ్రీవిష్ణుచిత్త   త్వయా

తేనోక్తః సదసి స్థితాన్  స చ బుధాన్ సంరమ్భతే సాదరమ్ ॥ ౫॥
వేదాన్తస్మృతిశాస్త్రవేద్యమహిమం  శ్రీపాఞ్చరాత్రస్తుతం 

శ్రీరామాయణభారతాదివిదితం  నిర్బాధమాద్యం మహత్ ।
శ్రీనారాయణనామకం  చ సగుణం తత్త్వం పరం శాశ్వతం

శ్రోతవ్యం  విబుధా భవద్భిరమలం జ్యోతిః ఫణామో వయమ్ ॥౬॥

శ్రీసున్దరరాజస్తోత్రమ్  

సత్యం జ్ఞానమనన్తమవ్యయమజం  జ్యోతిః సదా నిర్మలం
తత్త్వం నిర్మలదివ్యమఙ్గలగుణం  నారాయణాద్యాఖ్యకమ్ ।

వేదాన్తస్మృతిపాఞ్చరాత్రవిదితం  త్రైలోక్యభూపాలకం
బ్రహ్మేశానమహేన్ద్రదేవజనకం   శాన్తం మహావైభవమ్  ॥ ౭॥

వేదానామపహారదుఃఖితమనా లోకప్రసిద్ధో  విధి-
స్తత్కాలే హ్యసురం నిహత్య భగవాన్ నారాయణో వత్సలః ।

కారుణ్యేన దదాతి వేదమఖిలం తస్మాజ్జగన్నాయకః
కో వా శంసత పక్షపాతరహితాయూయం బుధాః కేవలమ్ ॥౮॥

ఈశానః కమలాసనస్య శిరసః ఛేదాదభూత్ పాతకీ
ప్రాయశ్చిత్తమయం  దధార శిరసా వైకుణ్ఠపాదోదకమ్   ।

తస్మాదేవ హి పావనత్వమగమద్గఙ్గాధరాఖ్యాం   తతః
కో వా శంసత పక్షపాతరహితాయూయం బుధా ఈశ్వరః ॥౯॥

బ్రహ్మాణం  సృజతి స్మ వై స భగవాన్ శ్రీనాభిపఙ్కేరుహాత్
రుద్రం  సోఽపి పితామహశ్చ స హరః పఞ్చాననః షణ్ముఖమ్ ।

తస్మాద్వేదపురాణరత్నవిదితాన్నారాయణాత్ కః ప్రభుః  ।
యూయం శంసత పక్షపాతరహితా విద్వద్వరా ఈశ్వరః ॥ ౧౦॥

ఇత్థం  వేదపురాణశాస్త్రవచనైః   శ్రీపాఞ్చరాత్రాదికైః  
శ్రీరామాయణభారతాదివచనైః   శ్రీవిష్ణుచిత్తో   గురుః ।

తద్గోష్ఠయాం   పరతత్త్వనిర్ణయమహో  కృత్వా బుధాన్ పణ్డితాన్
జిత్వా తత్ర జవేన సర్వవిదితం చిచ్ఛేద శుల్కం ముదా ॥ ౧౧॥

ఇత్యాశ్చర్యచరిత్రమస్య  విబుధాః సర్వే మహాపణ్డితాః
సమ్పత్పూర్ణగురూత్తమశ్చ  జగతాం రాజాధిరాజః ప్రభుః  ।

దృష్ట్వా  తత్ర మహావబోధవిభవం శ్రీవిష్ణుచిత్తం   ముదా
కుర్వన్తి స్తుతిమఙ్గలం  పులకితాః కల్యాణశఙ్ఖధ్వనిమ్  ॥ ౧౨॥

శ్రీమాన్  భూవలయాధిరాజవిదితః శ్రీవల్లభాఖ్యః   ప్రభుః
గోష్ఠయాం  తత్కృతతత్త్వనిర్ణయమహాసన్తోషపూర్ణాశయః   ।

సమ్పత్పూర్ణగురూత్తమాదివిబుధైః   సాకం మహాపణ్డితైః 
సమ్మానం కురుతే మహోత్సవమివ శ్రీవిష్ణుచిత్తప్రభోః    ॥ ౧౩॥

స్కన్ధారూఢమిమం  గజస్య చ మహావీథిం వలన్తం స్తుతం

శ్రీసున్దరరాజస్తోత్రమ్  

భేరీకాహలశఙ్ఖగీతవిలసత్కోలాహలప్రోజ్జ్వలమ్    ।
శ్రీశ్రీవల్లభదేవముఖ్యవిబుధైర్లోకైః       సమస్తైర్వృతం

వైకుణ్ఠః   స చ వీక్షతే స్మ రమయా శ్రీవిష్ణుచిత్తం   ముదా ॥ ౧౪॥
ఆకాశే గరుడే లసన్తమమలం లక్ష్మీపతిం సాదరం

దృష్ట్వా  తత్సుకుమారవిగ్రహమహాసౌన్దర్యమాలోకయన్   ।
అస్థానే  భయశఙ్కయా భగవతః శ్రీవిష్ణుచిత్తో   గురు-

ర్ద్యప్యద్దన్తిగలస్థ    ఏవ స జగౌ శ్రీమఙ్గలాశాసనమ్   ॥ ౧౫॥
విద్వద్వృన్దసమానతాఙ్ఘ్రియుగలం   సమ్మానసామ్రాజ్యగం

విద్యాశుల్కధనాఢ్యకం గుణనిధిం దేవాదిభిర్వన్దితమ్  ।
శ్రీశ్రీవల్లభదేవరాజమహితం    శ్రీవిష్ణుచిత్తాహ్వయం 

లక్ష్మీనాథసమీక్షితం గురువరం వన్దే మహావైభవమ్  ॥ ౧౬॥
తద్గోష్ఠ్యాః   స చ నిర్గతః  శ్రుతిశిరస్సారార్థపారఙ్గతః  

శ్రీశ్రీవల్లభదేవరాజసహితః    శ్రీవిష్ణుచిత్తో   గురుః ।
దివ్యాష్టాఙ్గవిమానరత్ననిలయం   వ్యూహాత్మకం సున్దరం

తేజోరాశిమయం మహాగుణగణం సంసేవితుం సత్వరమ్ ॥ ౧౭॥
సార్ధం  రాజగురూత్తమాదివిబుధైః  శ్రీగోపురం  సున్దరం

నత్వా శ్రీబలిపీఠకం  చ గరుడం సేనాపతిం సాదరమ్ ।
అష్టాఙ్గాఖ్యవిమానమద్భుతగుణం   సంసేవ్య సాష్టాఙ్గతః 

తస్యాన్తః ప్రవిశన్తమమ్బుజముఖం   శ్రీవిష్ణుచిత్తం   భజే ॥ ౧౮॥
వన్దే సున్దరరాజమిన్దువదనం   వాత్సల్యదివ్యాద్భుత-
క్షాన్త్యౌదార్యదయాదిసద్గుణనిధిం  నారాయణం శ్రీపతిమ్  ।

ముక్తారత్నకిరీటదివ్యతులసీమాలామణీన్ద్రాదిక -
శ్రీభూషాసమలఙ్కృతం  రశనయా భాస్వత్కటీసున్దరమ్  ॥ ౧౯॥

అష్టాఙ్గాఖ్యవిమానరాజనిలయం   బ్రహ్మాదిభిర్వన్దితం 
మన్దస్మేరశుభారవిన్దవదనం   కారుణ్యవారాన్నిధిమ్ ।

సన్తానం నమతాం స్వకీయచరణౌ సౌలభ్యభూమావధిం
వన్దే సన్తతమమ్బుజాక్షమమలం  వ్యూహాత్మకం సున్దరమ్  ॥౨౦॥

శ్రీవత్సాబ్ధిసుతామణీన్ద్రతులసీమాలాలసద్వక్షసం  
శ్రీమద్దివ్యసువర్ణరత్నమకుటం    భూషాలసద్విగ్రహమ్  ।

శ్రీసున్దరరాజస్తోత్రమ్  

శ్రీమద్దివ్యవిమానగోపురమణిప్రాకారరత్నోజ్జ్వల    -
స్థూణాసంవృతదివ్యసన్నిధిశుభం  వ్యూహం భజే సున్దరమ్  ॥౨౧॥

దివ్యాష్టాఙ్గవిమానదివ్యకనకస్థూణాసహస్రోజ్జ్వల     -
శ్రీమన్మణ్టపగర్భగేహవిలసద్దివ్యస్థలీభూషణమ్     ।

దివ్యశ్రీమణివత్సమౌక్తికమణిశ్రీహారభూషామణిం 
శ్రీమన్తం  మధురాధిరాజమమలం వ్యూహం భజే సున్దరమ్  ॥౨౨॥

దివ్యాష్టాక్షరమన్త్రరత్నచరమశ్లోకార్థనిష్ఠావతామ్      ।
శిష్టానాం  మహతాం త్వదీయచరణద్వన్ద్వాశ్రితానాం   సతామ్ ।

పాదామ్భోజవిశేషభక్తిసహితం మాం వీక్ష్య నిత్యం స్మర
శ్రీమన్  సున్దర  వారిజాక్ష కమలానాథ ప్రభో  దేహినామ్ ॥౨౩॥

అస్మిన్ శ్రీమధురాపురే  తవ కృపాసన్ధుక్షితజ్ఞానినా 
గీతం యేన మయా తు మఙ్గలకరం  యన్మఙ్గలాశాసనమ్  ।

తస్మాత్తేన మయా సమర్పితమిదం దివ్యప్రబన్ధాత్మకం 
లక్ష్మీనాథ మహాప్రభో  గుణనిధే త్వత్సన్నిధౌ పాహి మామ్ ॥౨౪॥

ఇత్థం  శ్రీభగవన్తమమ్బుజముఖం  వ్యూహాత్మకం సున్దరం
స్తుత్వా తేన సమీక్షితస్తు భగవాన్ శ్రీవిష్ణుచిత్తో   గురుః ।

శ్రీశ్రీవల్లభదేవముఖ్యవిబుధైః     సర్వైరనుజ్ఞాపిత  -
స్తస్మాద్వై  వటపత్రశాయినమగాదాహ్లాదపూర్ణాశయః    ॥౨౫॥

తత్రాసౌ  వటపత్రశాయిని  మహాదివ్యస్థలే  భక్తిమాన్
శ్రీమన్మణ్టపమర్ధమణ్టమపి     శ్రీగోపురం  సున్దరమ్  ।

తత్కారుణ్యవిశేషలబ్ధకనకైరిత్యాదికం   నిత్యశః
కైఙ్కర్యం  కృతవన్తమద్భుతగుణం శ్రీవిష్ణుచిత్తం   భజే ॥౨౬॥

ఇత్థం  శ్రీభగవాన్  మహాద్భుతగుణః శ్రీవిష్ణుచిత్తో   గురుః
భక్త్యా నిత్యమహాప్రభావమమలం  స్తౌతి స్మ యం సున్దరమ్  ।

తం వన్దే ద్విజనాథవన్దితపదం  వ్యూహాత్మకం సున్దరం
శ్రీమన్తం  మధురేశ్వరస్తుతపదం సర్వాత్మనా సున్దరమ్  ॥౨౭॥

శ్రియః  కాన్తాయ జాజ్వల్యశ్రీవత్సాఙ్కితవక్షసే  ।
కల్యాణనిధయే వ్యూహసున్దరేశాయ  మఙ్గలమ్  ॥౨౮॥
విమానే విశ్వకర్మీయే వేగవత్యాస్తు దక్షిణే ।

శ్రీసున్దరరాజస్తోత్రమ్  

వసతే శ్రీమతే  వ్యూహసున్దరేశాయ  మఙ్గలమ్  ॥౨౯॥
ఇతి శ్రీసున్దరరాజస్తోత్రం    సమ్పూర్ణమ్  ।

